AMODAU GWAITH CLERIGION
ABSENOLDEB A THÂL TADOLAETH
O 6 Ebrill 2003, cafodd tadau yr hawl i absenoldeb taledig i ofalu am eu baban newydd. Mae’r hawliau a ddarperir o dan Reoliadau Absenoldeb Tadolaeth a Mabwysiad 2002 yn perthyn i “weithwyr cyflogedig”, ac nid i weithwyr eraill. Fodd bynnag, o dan y darpariaethau y cytunwyd arnynt yn Amodau Gwaith Clerigion yr Eglwys yng Nghymru fe roddir yr hawliau hyn i glerigion hefyd.

Caniateir absenoldeb tadolaeth i dadau yn dilyn geni eu baban neu fabwysiadu plentyn o dan 18 oed.

Absenoldeb Tadolaeth yn dilyn Genedigaeth neu Fabwysiadu Plentyn
Rheolau a Gweithdrefn
1. Bydd tadau y mae ganddynt 26 wythnos o wasanaeth parhaus erbyn diwedd y 15fed wythnos cyn diwrnod disgwyliedig y geni yn gymwys i dderbyn absenoldeb tadolaeth a thâl tadolaeth. Yn achos mabwysiadu, bydd y rhiant nad yw’n derbyn absenoldeb mabwysiadu yn gymwys i dderbyn absenoldeb tadolaeth os yw wedi cwblhau 26 wythnos o wasanaeth parhaus erbyn diwedd yr wythnos pan gaiff y rhieni eu paru â’r plentyn sydd i’w fabwysiadu.
2. Bydd yn rhaid i chwi fod yn dad biolegol y plentyn, ac yn gyfrifol, neu’n disgwyl bod yn gyfrifol, am ei fagu. Yn achos mabwysiadu, bydd yn rhaid i chwi fod yn rhiant sy’n gyd-gyfrifol am y mabwysiadu neu’n briod â’r sawl sy’n mabwysiadu ac yn disgwyl y byddwch yn gyfrifol am fagu’r plentyn.

3. I fod yn gymwys am absenoldeb tadolaeth yn dilyn geni eich plentyn, rhaid ichwi hysbysu’r Adran Gyflogau a’ch Archddiacon o’ch bwriad i gymryd absenoldeb tadolaeth. Rhaid hysbysu hyn cyn y 15fed wythnos cyn diwrnod disgwyliedig y geni, neu cyn gynted ag y bo’n ymarferol wedi hynny. Yn achos mabwysiadu, rhaid ichwi hysbysu’r Adran Gyflogau a’ch Archddiacon o’ch bwriad i gymryd absenoldeb tadolaeth. Gofynnir i bawb a fydd yn gwneud cais am absenoldeb tadolaeth arwyddo tystysgrif SC3 sy’n tystio bod hawl i absenoldeb a thâl.

4.  Rhoddir absenoldeb tadolaeth i ganiatáu gofalu am blentyn yn dilyn ei eni neu ei fabwysiadu. Ni roddir absenoldeb tadolaeth cyn geni’r baban neu cyn lleoli’r plentyn mabwysiedig gyda’r teulu at bwrpas mynd i glinigau cyn-geni neu i drafod achosion neu bethau o’r fath.

5. Rhaid cymryd absenoldeb tadolaeth o fewn 56 diwrnod i eni’r plentyn neu, yn achos mabwysiadu, o fewn 56 diwrnod i leoli’r plentyn gyda’r teulu. Gallwch ddewis pa bryd y bydd yr absenoldeb tadolaeth yn cychwyn, ond dylid nodi’r dyddiad ar Ffurflen SC3.

6. Os bydd angen newid dyddiad cychwyn yr absenoldeb tadolaeth, dylech roi cymaint o rybudd ag y bo modd, a gwneud hynny o leiaf 28 diwrnod cyn bod yr absenoldeb tadolaeth i fod i gychwyn.

7. Ni fydd geni mwy nag un plentyn neu fabwysiadu mwy nag un plentyn mewn un mabwysiad yn effeithio ar hyd yr absenoldeb tadolaeth.

Absenoldeb Tadolaeth
Y mae gan glerigion hawl i ddwy wythnos o absenoldeb tadolaeth.

Gall clerigion ddewis cymryd un wythnos neu ddwy wythnos ddilynol o absenoldeb tadolaeth. 
Os yw clerig yn dewis cymryd un wythnos yn unig o absenoldeb tadolaeth, ni all gymryd wythnos arall o absenoldeb yn nes ymlaen.
Gall yr absenoldeb tadolaeth gychwyn ar unrhyw ddiwrnod o’r wythnos, a gall gynnwys dydd geni’r baban neu, yn achos mabwysiadu, ddydd y lleoli.

Rhaid cymryd absenoldeb tadolaeth o fewn 56 diwrnod i ddyddiad y geni neu, yn achos mabwysiadu, ddyddiad y lleoli.

Tâl Tadolaeth
Telir i glerigion a fydd yn cymryd absenoldeb tadolaeth y cyflog llawn dros gyfnod yr absenoldeb.

Dychwelyd at Ddyletswyddau yn dilyn Absenoldeb Tadolaeth
Y mae gan glerigion a fydd yn dychwelyd at eu dyletswyddau yn dilyn absenoldeb tadolaeth yr hawl i ddychwelyd i’w swydd ar amodau gwaith llai ffafriol.

Rhywun i Gymryd eich Lle yn ystod Absenoldeb Tadolaeth 

Bydd gofyn i glerigion drefnu gyda’r Archddiacon i rywun gymryd eu lle tra byddant ar absenoldeb tadolaeth. Cyfrifoldeb y Plwyf fydd talu i rywun am gymryd y gwasanaethau ac  am ofal bugeiliol yn ystod cyfnodau o absenoldeb tadolaeth.

Gellir cael cyngor ynglŷn â’r darpariaethau hyn oddi wrth:

Yr Adran Adnoddau Dynol
Yr Adran Gyllid
Yr Archddiacon 






